
Mantrarajastotra from Brahmavaivarta Purana

మన్త్రరాజస్తోత్రం   అథవా బాణకృతమ్ శివస్తోత్రమ్

బ్రహ్మవైవర్తపురాణాన్తర్గతమ్     ।
సౌతిరువాచ ।
ఇదం చ కవచం ప్రోక్తం   స్తోత్రం  చ శ‍ృణు శౌనక ।
మన్త్రరాజః  కల్పతరుర్వసిష్ఠో దత్తవాన్ పురా ॥ ౫౫॥
ఓం నమః శివాయ ।
బాణాసుర ఉవాచ ।
వన్దే సురణాం సారం చ సురేశం నీలలోహితమ్ ।
యోగీశ్వరం యోగబీజంయోగినాం చ గురోర్గురుమ్  ॥ ౫౬॥
జ్ఞానానన్దం   జ్ఞానరూపం  జ్ఞానబీజం  సనాతనమ్ ।
తపసాం ఫలదాతారం దాతారం సర్వసమ్పదామ్ ॥ ౫౭॥
తపోరూపం తపోబీజం తపోధనధనం వరమ్ ।
వరం వరేణ్యం వరదమీడ్యం సిద్ధగణైర్వరైః    ॥ ౫౮॥
కారణం భుక్తిముక్తీనాం నరకార్ణవతారణమ్  ।
ఆశుతోషం ప్రసన్నాస్యం  కరుణామయసాగరమ్ ॥ ౫౯॥
హిమచన్దనకున్దేన్దుకుముదామ్భోజసన్నిభమ్    ।
బ్రహ్మజ్యోతిస్వరూపం  చ భక్తానుగ్రహవిగ్రహమ్   ॥ ౬౦॥
విషయాణాం విభేదేన బిభ్రన్తం   బహురూపకమ్ ।
జలరూపమగ్నిరూపమాకాశరూపమీశ్వరమ్ ॥ ౬౧॥
వాయురూపం చన్ద్రరూపం  సూర్యరూపం మహత్ప్రభుమ్ ।
ఆత్మనః స్వపదం దాతుం సమర్థమవలీలయా  ॥ ౬౨॥
భక్తజీవనమీశం చ భక్తానుగ్రహకారకమ్  ।
వేదా న శక్తా యం స్తోతుం కిమహం స్తౌమి తం ప్రభుమ్  ॥ ౬౩॥
అపరిచ్ఛిన్నమీశానమహో వాఙ్మనసోః పరమ్ ।

వ్యాఘ్రచర్మామ్బరధరం  వృషభస్థం  దిగమ్బరమ్ ॥ ౬౪॥
త్రిశూలపట్టిశధరం   సమ్మితం చన్ద్రశేఖరమ్  ।
ఇత్యుక్త్వా స్తవరాజేన  నిత్యం బాణః సుసంయతః ॥ ౬౫॥
ప్రణమత్  శఙ్కరం భక్త్యా దుర్వాసాశ్చ మునీశ్వరః ।
ఇదం దత్తం వసిష్ఠేన  గన్ధర్వాయ  పురా మునే ॥ ౬౬॥
కథితం చ మహాస్తోత్రం  శూలినః పరమాద్భుతమ్ ।
ఇదం స్తోత్రం  మహాపుణ్యం పఠేద్భక్త్యా చ యో నరః ॥ ౬౭॥
స్నానస్య సర్వతీర్థానాం  ఫలమాప్నోతి నిశ్చితమ్ ।
అపుత్రో లభతే పుత్రం  వర్షమేకం  శ‍ృణోతి యః ॥ ౬౮॥
సంయతశ్చ హవిష్యాశీ ప్రణమ్య  శఙ్కరం గురుమ్ ।
గలత్కుష్ఠీ మహాశూలీ వర్షమేకం  శ‍ృణోతి యః ॥ ౬౯॥
అవశ్యం ముచ్యతే రోగాత్ వ్యాసవాక్యమితి శ్రుతమ్  ।
కారాగారేఽపి బద్ధో యో నైవ  ప్రాప్నోతి  నిర్వృతిమ్ ।
స్తోత్రం  శ్రుత్వా  మాసమేకం ముచ్యతే బన్ధనాత్  ధ్రువమ్  ॥ ౭౧॥
భ్రష్టరాజ్యో   లభేద్రాజ్యం  భక్త్యా మాసం శ‍ృణోతి యః ।
మాసం శ్రుత్వా  సంయతశ్చ లభేద్భ్రష్టధనో  ధనమ్ ॥ ౭౨॥
యక్ష్మగ్రస్తో  వర్షమేకమాస్థికో   యః శ‍ృణోతి చేత్ ।
నిశ్చితం ముచ్యతే రోగాత్ శఙ్కరస్య ప్రసాదతః  ॥ ౭౩॥
యః శ‍ృణోతి సదా భక్త్యా స్తవరాజమిదం  ద్విజ ।
తస్యాసాధ్యం త్రిభువనే  నాస్తి కిఞ్చిచ్చ శౌనక ॥ ౭౪॥
కదాచిద్బన్ధువిచ్ఛేదో  న భవేత్ తస్య భారతే ।
అచలం పరమైశ్వర్యం  లభతే నాత్ర సంశయః ॥ ౭౫॥
సుసంయతోఽతిభక్త్యా చ మాసమేకం శ‍ృణోతి యః ।
అభార్యో లభతే భార్యాం సువినీతాం సతీం రమామ్ ॥ ౭౬॥
మహామూర్ఖశ్చ  దుర్మేధా మాసమేకం శ‍ృణోతి యః ।
బుద్ధిం  విద్యాం చ లభతే గురూపదేశమాత్రతః  ॥ ౭౭॥
కర్మదుఃఖీ దరిద్రశ్చ  మాసం భక్త్యా శ‍ృణోతి యః ।

ధ్రువం  విత్తం భవేత్ తస్య శఙ్కరస్య ప్రసాదతః  ॥ ౭౮॥
ఇహ లోకే సుఖం భుక్త్వా కృత్వా కీర్తిం సుదుర్లభామ్  ।
నానాప్రకారధర్మం  చయాత్యన్తే శఙ్కరాలయమ్ ॥ ౭౯॥
పార్షదప్రవరో   భూత్వా సేవతే తత్ర శఙ్కరమ్ ।
యః శ‍ృణోతి త్రిసన్ధ్యం   చ నిత్యం స్తోత్రమనుత్తమమ్  ॥ ౮౦॥
ఇతి శ్రీబ్రహ్మవైవర్తే     మహాపురాణే బ్రహ్మఖణ్డే  సౌతిశౌనకసంవాదే
స్తవరాజోఽయమూనవింశోఽధ్యాయః ॥

